
RAÑO
Comunidade titular: Os Altos de Verís (Sta. María de Verís, Irixoa)
Forma xurídica: MVMC
Superficie: 362 ha
N.º de comuneiras/os: 22 (5 mulleres, 17 homes)
N.º mulleres no órgano de goberno: 0 (de 4)

Fraga do Monte do Raño

Cabalos en liberdade no pasteiro do Marco do Peón

Síntese histórica

A parroquia de Verís apare-
ce referida por primeira vez 
(“Virinis”) nun documento do 
ano 995, ligada ao mosteiro de 
Curtis e máis tarde aos mostei-
ros de Aranga e Monfero. As 
aldeas dos Altos de Verís des-
envolven ao longo da historia 
unha identidade propia, visíbel 
na festa celebrada por volta 
da capela de Santa Tareixa.

Até a abolición do Antigo Réxi-
me, Verís formou parte da xu-
risdición de Pruzos, baixo o se-
ñorío dos Condes de Andrade 
(e posteriormente de Lemos). 
Xa en 1565 os veciños de Ve-
rís iniciaron un preito contra o 
Conde de Andrade logo de que 
este lles prohibise cortar leña e 

facer estivadas nas fragas de 
Ensalde e do Raño. 

En 1904 o Monte do Raño é in-
cluído no Catálogo de montes 
de utilidade pública e, en 1944, a 
Deputación da Coruña aproba 
un proxecto para plantar piñeiro 
en 192 ha. 

En 1981 conséguese a clasifica-
ción do monte como veciñal en 
man común, aínda que a xestión 
pública continúa até 2023, ano 
no que se extingue o convenio. 
Se ben durante o período de 
xestión estatal o monte se orien-
tou cara á produción de madei-
ra de piñeiro, na parte central 
do monte preservouse a fraga 
do Monte do Raño.

Lobos (Canis lupus signatus)  

CONTEXTO
Situación

O monte sitúase na parte máis 
occidental da Serra da Loba, 
con altitudes entre os 480 e os 
713 m. Os regueiros que nacen 
na súa ladeira forman a cabe-
ceira do río Zarzo, un dos prin-
cipais afluentes do Mandeo, 
dividindo o monte en tres par-
tes: ao norte O Camaranchón, 
coroado polo Pico de Vales; na 
parte central o Monte do Raño 
coa Pena Gallada e a Pena do 
Medio; e ao sur o Monte de 
Ensalde, coa Portela Vella. O 
monte pertence ás aldeas da 
parte oriental da parroquia de 
Sta. María de Verís, colectiva-
mente denominadas Os Altos 
de Verís: Carreira, As Cabanas, 
Carballido, O Piñeiro, Ferrei-
ros, Fragarredonda, Ensalde, 
Casaldareique, Lousada, O Pi-
rineo, Manide e A Xesta. Está 
a 20 km de Betanzos e a 4 km 
da cabeceira municipal.



VALORES DE  
CONSERVACIÓN
O Monte do Raño, xunto co 
resto da Serra da Loba, cons-
titúe un corredor ecolóxico de 
primeira orde entre o Parque 
Natural das Fragas do Eume e 
a Serra do Xistral, mentres que 
a Serra da Cova da Serpe, as 
Brañas do Deo e a Serra do Ca-
reón articulan o norte e centro 
da dorsal galega. A totalidade 
do monte forma parte da Re-
serva da Biosfera das Mariñas 
Coruñesas e Terras do Mandeo, 
estando incluído na súa zona 
tampón polo seu alto valor de 
conservación. Destaca a fraga 
do Monte do Raño, con máis de 
50 ha e da que xa existe cons-
tancia documental no s. XVI. 
Trátase dun bosque oceánico 
húmido (9230) en estado ma-
duro dominado por carballos 
e con presenza de bidueiros e 
acivros, onde destaca a pre-
senza de invertebrados como 
a vacaloura (Lucanus cervus). 
Á superficie da Fraga do Raño 
súmanse outras carballeiras 
ben conservadas na cabeceira 
do rego da Pena do Medio e do 
Monte de Ensalde, con 9 e 5 ha 
respectivamente.

Miradoiro do Pico de Vales

 No interior da Fraga do Monte do Raño

Tamén destacan pola súa ex-
tensión os queirogais secos 
(4030) e húmidos (4020*), que 
ocupan unhas 85 ha e nas que 
teñen un papel fundamental 
os garranos (Equus ferus 
atlanticus) que mantén a co-
munidade. Os pasteiros (22 
ha) conservan algunhas zonas 
húmidas de interese, mentres 
que nas partes máis altas des-
tacan os rochedos (8230). Os 
regueiros de Porto Raño, Porto 
Seco ou Pena do Medio e da 
Costa tamén acollen unha re-
presentación de bosques alu-
viais (91E0*) dominados por 
bidueiro e salgueiro e nos que 
abundan especies como a ra 
patilonga (Rana iberica), a ra 
de Santo Antón (Hyla arbo-
rea), a ra verde (Rana perezi), 
a salamántiga (Salamandra 
salamandra), o tritón marmo-
rado (triturus marmoratus), 
o sapo común (Bufo bufo) e 
a lontra (Lutra lutra). 

O Monte do Raño e o resto 
da Serra da Loba conta con 
mandas estábeis de lobo ibé-
rico (Canis lupus signatus), 
que de feito deron nome ao 
territorio. A pesar da presen-
za de presas como o  corzo 

(Caproelus caproelus), o 
cervo (Cervus alaphus) ou o 
xabaril (Sus scrofa), o reduci-
do número de bestas fai que 
a depredación nas greas en li-
berdade comprometa a conti-
nuidade destas. Nestes montes 
cabe resaltar tamén a existen-
cia de comunidades de morce-
gos, que inclúen Barbastella 
barbastellus e Rhinolophus 
ferrumequinum; e entre as 
aves destaca a presenza ha-
bitual de rapaces como o azor 
común (Accipiter gentilis), o 
gabián (Accipiter nisus), a 
cobreira europea (Circaetus 
gallicus) ou o buxato común 

(Buteo buteo) e de nocturnas 
coma a curuxa (Tyto alba), o 
moucho (Athene noctua)  e o 
bufo real (Bubo bubo).

O monte presenta un elevado 
número de xacementos ar-
queolóxicos, con 14 mámoas 
espalladas polo territorio, in-
cluíndo as de Ferreiros (Por-
to Seco), Pena Moura, Lagoa 
Vella e Monte do Raño. Ao pé 
de varias das mámoas trans-
corría o antigo Camiño Real 
de Betanzos a Vilalba, no seu 
tempo tamén camiño de pere-
grinación a Santiago.



Cercado preventivo para gando contra ataques de lobo

BOAS PRÁCTICAS
Masa consolidada de  
frondosas

Raño está entre as 5 primeiras 
comunidades de montes veciñais 
que incorporaron parte dos seus 
terreos ao Rexistro de Masas 
Consolidadas de Frondosas Au-
tóctonas, logo de realizarse en 
2020 a solicitude para incluír 66 
ha da fraga do Monte do Raño. A 
superficie incluída está formada 
por tres coutos redondos de 52, 9 
e 5 ha respectivamente. A maior 
parte dos terreos están domina-
dos por masas de carballo con 
bidueiro e outras frondosas. A 
inclusión no rexistro acordouse 
en decembro de 2020. No pro-
xecto de ordenación aprobado 
pola comunidade en 2023 esta-
bleceuse como uso principal o 
protector (protección biolóxica 
e conservación de hábitats) no 
cuartel que inclúe esta masa e 
outras zonas de frondosas (76 
ha), incluíndo medidas para a 
súa conservación e mellora. A 
inclusión no rexistro permitiu que 
a comunidade fose beneficiaria 
de subvencións destinadas á súa 
conservación e mellora, realizan-
do en 2025 traballos de poda, 
clareo e eliminación de focos de 
invasoras (Acacia melanoxylon).

Recuperación de cabalos en 
liberdade

No monte do Raño sempre houbo 
bestas en liberdade (Equus ferus 
atlanticus) e a comunidade ten 
apostado pola súa continuación 
para contribuír a manter esta es-
pecie en perigo de extinción. Ac-
tualmente, pola presión do lobo, 
apenas conta con 8 bestas e 1 
garrano. Os cabalos, dos que é 
titular a propia comunidade, es-
tán en dúas grandes parcelas de 
120 e 80 ha, nas que permanecen 
en liberdade durante todo o ano. 
Actualmente a comunidade está 
executando peches electrificados 
con malla en pequenas parcelas 
para tentar recuperar greas de 
maior tamaño e mellor estrutu-
radas.

Convivencia co lobo

O Monte do Raño está nunha 
zona con elevada presenza de 
mandas de lobo. O nivel de de-
predación sobre as greas de ca-
balos en liberdade é moi elevado, 
chegando a comprometer a súa 
continuidade, ademais de afectar 
a outras explotacións gandeiras 
da contorna. A comunidade ten 
sido activa na innovación e im-
plementación de medidas para 
mellorar a coexistencia co lobo. 
En 2024 organizou unhas “Xor-

nadas sobre a convivencia co 
lobo no monte veciñal”, incluín-
do formación profesional sobre 
instalación e electrificación de 
peches e ecoloxía do lobo, e en 
2025 foi unha das comunidades 

piloto a participar nun estudo 
realizado polo CSIC para com-
probar a eficacia en poldros 
duns colares disuasorios dese-
ñados inicialmente para vacún.

Cabalos do monte na chaeira da Pena Gallada

A COMUNIDADE NA REDE

https://www.facebook.com/profile.php?id=100068963899605

Apiarios comunitarios no Regato dos Catro Carballos

Arandeira silvestre 
na fraga

Rexistro de masas consoli-
dadas de frondosas autóc-
tonas

O Rexistro de Masas Consoli-
dadas de Frondosas Autócto-
nas foi establecido pola Xunta 
de Galicia en 2020, podendo 
incorporar masas de frondo-
sas cunha superficie continua 
(couto redondo) de polo me-
nos 15 ha e cunha idade media 
de polo menos vinte anos. A 
solicitude debe partir dos pro-
pietarios dos terreos e incluír 

unha memoria xustificativa, 
cartografía e xustificación da 
propiedade. O Decreto que es-
tablece o rexistro indica que 
as masas inscritas gozarán 
de prioridade na concesión 
de axudas públicas, téndose 
convocado liñas de axudas 
específicas. En 2025 consta-
ban no rexistro 56 masas con-
solidadas cunha superficie de 
case 4500 ha, a práctica tota-
lidade en montes veciñais en 
man común.

Multifuncionalidade

En 2016, a comunidade ins-
talou dous apiarios, un con 
10 colmeas e outro con 9, 
coa intención de que cada 
comuneiro/a se responsabi-
lizase por unha delas e o mel 
se repartise entre cada casa. 
Tamén se rexistrou a super-
ficie enteira do monte como 
couto micolóxico, ao que te-
ñen acceso as persoas comu-
neiras e outras autorizadas 
previamente. A comunidade 
organiza con frecuencia ac-
tividades sobre micoloxía, 
incluíndo a participación 
con roteiros nas Xornadas 

Micolóxicas de Abegondo e 
a organización de xornadas 
de formación sobre o cultivo 
de cogomelos en madeira de 
carballo.

Tamén destaca o uso social 
e recreativo a través do ro-
teiro do Monte do Raño, un 
itinerario circular de 10 km 
que transcorre pola Fraga 
do Raño, partindo do lugar 
do Requeixo, e que ten como 
punto chave o miradoiro do 
Pico de Vales, desde o que 
existe unha ampla perspecti-
va dos montes de Irixoa, Mon-
fero e das Fragas do Eume.

